
Eskuineko boluntario talde batek etorkinak geldiaraziko ditu mugan 

Mexikoko eta Washingtongo gobernuek ohartarazi diote haren aurkako salaketak jarriko dituztela legea hautsiz gero 

erredakzioa 

Arizonako estatuan, Ameriketako Estatu Batuen eta Mexikoren arteko mugaren zati batean etorkinak sartzea eragozteko asmoa duen Minuteman Proiektua ekimenak kezka biziak eta salaketa gogorrak eragin ditu. Apiril osoan zaintza lan honetan euren kabuz jardungo duten herritar milizia bateko arduradunek salatu nahi dute Washingtongo gobernu federalak Mexikotik iristen diren legez kanpoko etorkinei ez diela behar bezala aurre egiten. Giza eskubideen eta askatasunen defentsarako erakundeek ekimena gaitzetsi dute. 

Civil Homeland Defense (Lurraldearen Defentsa Zibila) bazter eskuineko elkarteak bultzatutako Minuteman Proiektua ekimenaren agintegunea Arizonako estatuan, Mexikorekiko mugatik 80 kilometrora kokatua den Tombstone hirian izango da. Apirileko lehen aste amaieran bertan elkartzekoak dira 1.000tik gora miliziari. Hauek Minuteman izena hartu dute, XVII. mendean Massachussetts estatuan eratu ziren herritar miliziei erreferentzia eginda. Autodefentsarako talde hauetako kideek izen hau hartu zuten, minutu eskasez borrokari ekiteko prest behar baitzuten izan. 

Irrati komunikagailu, largabista eta helikopteroak 

Minuteman Proiektuko antolatzaileen asmoa da 600 kilometroko luzera duen Arizona eta Mexiko arteko mugaren 60 bat kilometro zaintzea. Alabaina, ekitaldi hau mugaren zaintzarako Border Patrol Poliziaren lagungarri gisa aurkeztu dute. Minuteman miliziari hauek talde txikitan banatuko dira 800 metro oro eta AEBetan ezkutuan sartzen ikusten dituzten etorkinen berri emango diote Border Patrol Poliziari. Jarduera horretarako irrati komunikagailuak, largabistak, baita 16 helikoptero edo hegazkin txiki izango dituzte eskuko. 

Ekimenaren antolatzaileek ziurtatu badute ere AEBetako mila bat herritarrek parte hartzeko asmoa azaldu dutela, erdia baino gutxiago ziren Tombstonera iritsiak herenegun. 

Ekimenarenen arduradun nagusi Chris Simcoxek azaldu zuenez, «Bush presidenteak legez kanpoko immigrazioaren arazoa larritzerat utzi du». «Gauzak dauden neurrian gaur egun, AEBetako herritarrok dugu mugetako segurtasuna bermatu behar». Washingtongo gobernu federalak, baina, gezurtatu egin ditu adierazpen hauek eta froga gisa iragarri zuen, joan den asteazkenean, 534 mugazain gehiago banatuko dituela Arizonan. Erabaki honek Minuteman Proiektua ekimenaren iragartzearekin ez duela zerikusirik ziurtatu dute AEBetako agintari federalek, bai ordea, «terrorismoaren eta legez kanpoko jardueren aurkako borrokaren indartzearekin». 
«Giza ehiza» 

AEBetako Mexikoko enbaxadak eta Mexikoko Gobernuak, anartean, Minuteman ekimenaren antolatzaileei ohartarazi zieten auzi salaketak abian jarriko dituztela legez kanpo jarduten dutenen aurka. «Jarduera honetan parte hartuko duen baten batek AEBetako legeak hausten baditu, auzipetua eta zigortua izango da», zioen enbaxadaren ohar batek. Mexikoko presidente Vicente Foxek «giza ehiza bat» salatu zuen eta Patricia Olamendi Atzerri ministrordeak ohartarazi zuen Mexiko ez dela «besoak gurutzaturik» egongo. 

AEBetako giza eskubideen eta askatasunen defentsarako elkarteek ere gogor salatu dute ekimena. Zaindarien eta etorkinen artean liskarrak sortuko diren beldur dira. Tombstonen protesta elkarretaratze bat antolatu duen Jonathan Shapirok zera zioen: «Jende hauek ez diote arazoari irtenbiderik ekartzen; aitzitik ere, areagotu besterik ez dute egiten». 
